
1. Om høyringa

Utdanningsdirektoratet sender med dette på høyring forslag til strukturendring i norsk og engelsk for yrkesfaglege

utdanningsprogram. Forslaga omfattar elevar som fylgjer ordinær fag- og timefordeling og elevar som skal ha

opplæring i samisk, finsk, kvensk eller teiknspråk i tillegg til norsk. Det er eit mål at strukturen skal leggje til rette for

læring og utvikling for alle elevgrupper, men særleg for elevar som presterer svakt eller treng meir støtte.

Frist for å uttale seg er 22.12.2025. Våre høyringar er opne for alle, og alle som ynskjer det kan uttale seg.

2. Bakgrunn for høyringa

Fram til og med våren 2020 hadde elevar i yrkesfaglege utdanningsprogram norsk og engelsk både i vg1 og i vg2.

Mange meinte den gongen at strukturen ikkje la godt til rette for djupnelæring, samarbeid og tverrfaglegheit. Det blei

òg peikt på at elevar som bytte skole eller klasse mellom vg1 og vg2 ofte fekk ulike lærarar dei to åra. Desse elevane

kunne ende med å ikkje få opplæring i alle kompetansemåla i læreplanane fordi læreplanane i norsk og engelsk ikkje

hadde kompetansemål knytt til det enkelte trinnet.

Etter høyring av forslag til ny struktur i 2018, vart det fastsett at elevar i yrkesfaglege utdanningsprogram skulle ha

140 timar engelsk i vg1 og 112 timar norsk i vg2. Endringa trådde i kraft 01.08.2020, samtidig med innføringa av

fagfornyelsen.

NIFU-rapporten Evaluering av fagfornyelsen. Yrkesfag. Delrapport 1 (NIFU 2022:8) gir ei første vurdering av korleis

fagfornyelsen har blitt implementert på vg1 i yrkesfaglege utdanningsprogram. I rapporten går det fram at mange

lærarar uttrykkjer at det er ei utfordring at norskfaget er fjerna frå vg1, og at mykje av tida i programfaga difor går til å

kompensere for manglande grunnleggjande ferdigheiter. For å få betre kunnskap om verknaden av strukturendringa i

norsk og engelsk på yrkesfaglege utdanningsprogram, utarbeidde NIFU tilleggsrapporten Strukturendringen i

fellesfagene engelsk og norsk på yrkesfaglig utdanningsprogram (NIFU 2025). Eit funn her er at strukturendringa som

blei innført i 2020 har slått ulikt ut for ulike elevgrupper. NIFU peikar på at fagleg sterke elevar ser ut til å klare seg

godt, medan elevar med svake norskferdigheiter og minoritetsspråklege elevar kan tape på den nye strukturen.

Samstundes peikar dei på at analysane av standpunktkarakterar viser at dei med svakaste faglege føresetnader gjer

det relativt sett likt før og etter strukturendringa.

Rapporten viser òg at både lærarar og elevar stiller spørsmål ved rekkefylgja på faga i strukturen frå 2020. Det kjem

fram at mange ynskjer ei anna rekkefylgje -  at elevane får norsk på vg1 og engelsk på vg2, for å leggje betre til rette

for fagleg progresjon og yrkesrelevans for alle elevar. Rapporten peikar på at det er særleg uheldig for nykomne

minoritetsspråklege elevar med svake engelskspråklege ferdigheiter, at engelsk er lagt til vg1. For desse elevane

fører strukturen til at eit for dei, heilt nytt språk, skal lærast på kortare tid enn dei har føresetnader for å klare.

Bekymring knytt til rekkefylgja på norsk og engelsk kom òg frå fleire instansar i høyringa før innføringa av ny struktur

i 2020.

Rekkefylgja på faga norsk og engelsk i yrkesfaglege utdanningsprogram kan ikkje aleine løyse utfordingar

minoritetsspråklege elevar og elevar med svake faglege føresetnader har, men dei ulike strukturane vil truleg i ulik

grad bidra til å gjere tilrettelegging av opplæringa enklare.

3. Vurdering

Med utgangspunkt i evalueringsrapportane og innspela vi fekk før innføringa av ny struktur i 2020, vil vi sjå på

fordelar og ulemper ved å leggje fag over to år og ved å ha alle timane i eit fag på eitt år. Vi vil òg sjå på særlege

konsekvensar for norsk og engelsk.

Kvart av faga blir lagt til både vg1 og vg2
Å fordele timane slik at elevane har norsk og engelsk både i vg1 og i vg2, kan føre til at faga blir opplevd som

fragmenterte og det kan gå lang tid mellom kvar undervisningstime. På den andre sida gir det betre tid til utvikling og

fagleg modning for alle elevar, noko som kan betre læringsutbyttet særleg for elevar med svake faglege føresetnader

og for minoritetsspråklege elever.

Ein struktur der elevane startar med norsk og engelsk alt i vg1 kan leggje betre til rette for at alle elevar får nødvendig

språkopplæring, og for særskilt språkopplæring for dei som har rett på det. Ein slik struktur kan òg styrkje det

tverrfaglege samarbeidet mellom programfaga og fellesfaga.

Kvart av faga blir lagt til eitt skoleår
Å samle timane i eit fag på eitt skoleår vil gje fleire undervisningstimar per veke. Å ha fleire timar per veke kan leggje

til rette for meir effektiv progresjon i faga. Kortare opphald mellom undervisningstimane kan òg bidra til betre

kontinuitet og samanheng i læringsarbeidet. Det kan òg lette og effektivisere planleggingsarbeidet for læraren fordi

læraren vil undervise i færre fag og klasser på eit år.

Fleire timar per veke legg betre til rette for at lærarane kan bli betre kjende med elevane. Det kan føre til betre

tilpassing av undervisninga og styrkje den faglege oppfylginga, noko som vil kunne kome både sterke og svake

elevar til gode. Vurderingsarbeidet kan organiserast i meir heilskaplege prosessar fordi læraren ser elevane oftare. I

NIFU-rapporten går det fram at lærarane meiner fleire veketimar legg betre til rette for at ein kan ha færre, men større

og meir gjennomarbeidde vurderingar.

NIFU peikar i sin rapport på at ein del skolar vel å organisere opplæringa i fellesfagdagar og programfagdagar.

Lærarane uttrykkjer at dagane med fellesfag kan opplevast som litt tunge og lite varierte for elevane. Dette kan

moglegvis motverkast ved å leggje begge faga både til vg1 og vg2, fordi elevane då får færre timar per fellesfag per

dag.

For elevane vil fråvær få mindre negativ innverknad når faget har fleire timar per veke.

Norsk 
Dersom elevane har norsk på vg1, opnar det for at norsklæraren betre kan kartleggje og fylgje opp språkferdigheitene

til elevane. Dette vil gjelde alle elevane, òg dei med svake språklege føresetnader og dei minoritetsspråklege elevane.

Truleg blir det òg lettare å fylgje opp gjennomføring av særskilt språkopplæring frå starten av opplæringsløpet når

opplæringa kan sjåast tettare i samanheng med norskfaget.

I NIFU-rapporten kjem det fram at norsklærarane meiner at når elevane ikkje har norsk i vg1, må òg andre lærarar ta

ansvar for å fylgje opp språkleg ferdigheit. Samstundes viser rapporten at yrkesfaglærarane ikkje kjenner seg

kompetente til å ta på seg rolla som «språklærar» for sine elevar. Det er derfor rimeleg å anta at mykje av språkleg

oppfylging vil kvile på norsklæraren dersom norsk blir lagt til vg1. Yrkesfaglærarane uttrykkjer at det er betre når

norskfaget kan bidra til å støtte opp om arbeidet med yrkesfaga, mellom anna med ord og omgrep og i skriftlege

arbeid. Norsk både i vg1 og vg2 kan leggje betre til rette for nettopp dette.

Det vil vere gode moglegheiter for å yrkesrette norskfaget både om det blir lagt til vg1, til vg2, eller til både vg1 og

vg2, men det kan vere enkelte oppgåver, som t.d. å arbeide med søknad om læreplass, som vil vere betre for elevane

å arbeide med i vg2. Samstundes kan det å leggje norsk til vg1 føre til at elevane lærer yrkesfaglege ord og omgrep

på norsk før dei møter eit yrkesretta engelskfag.

Ved å leggje norsk til vg1 unngår ein ei «pause» i norskopplæringa mellom grunnskolen og vidaregåande opplæring.

Ein slik pause kan vere uheldig for alle, men særleg for elevar med svake språklege føresetnader, fordi dei i vg1 får

lite hjelp til utvikling av skriveferdigheiter. NIFU-rapporten peikar m.a. på at elevar som ikkje har hatt norsk i vg1,

startar i vg2 med lite trening i å skrive lengre tekster. Samstundes vil ein struktur der norsk ligg til vg1 føre til at elevar

som søkjer vg3 påbygging til generell studiekompetanse får ein pause frå norsk i vg2. Dette kan bli utfordrande for

mange, men særleg for dei elevane som har størst behov for kontinuitet i språkopplæringa.

I vurderinga av fagstruktur må ein både sjå til at norskfaget er eit sjølvstendig fag, at det skal yrkesrettast og at det

skal leggje eit grunnlag for dei elevane som seinare ynskjer å få generell studiekompetanse.

Engelsk 

Dersom engelsk blir lagt til vg1 vil ein halde fram med ein struktur der elevane fyrst skal lære engelsk og så norsk.

Som nemnt over, kan det særleg vere uheldig for dei med svake faglege føresetnader og for dei minoritetsspråklege

elevane. Desse elevane treng å tileigne seg tilstrekkeleg kompetanse i norsk som grunnlag for arbeid med andre fag

som programfaga og engelsk.

For nykomne minoritetsspråklege elevar som ikkje har lært engelsk før, vil det utgjere ein stor skilnad å leggje

sluttvurderinga i engelsk til vg2. Det vil vere ei utfordring å starte med opplæring i to nye språk (norsk og engelsk) på

vg1 for desse elevane, men å strekkje opplæringa over to år kan bøte noko på dette.

NIFU-rapporten seier at både fellesfaglærarar og yrkesfaglærarar meiner det vil vere fornuftig å leggje engelsk til vg2.

Det vil rett nok føre til ei «pause» frå engelsk i vg1, men dette blir ikkje vektlagt. Derimot kan det å ha engelsk på vg2

opne for at faget blir gjort meir relevant for yrkesutøvinga og dermed førebu elevane betre til læretida der dei kanskje

møter engelsk som arbeidsspråk.

4. Forslag til strukturar for norsk og engelsk for

yrkesfaglege utdanningsprogram

Udir har utarbeidd forslag til to ulike strukturar for norsk og engelsk for yrkesfaglege utdanningsprogram (alternativ 1

og 2). Vi vil òg høyre alternativet å behalde gjeldande struktur (nullalternativet). Vi har beskrive dei tre alternativa

nedanfor. Vi har lagt til grunn at forslaga til struktur i minst mogleg grad skal påverke kva trinn andre fag er lagt til,

men alternativ 2 inneber at nokre av timane til yrkesfagleg fordjuping blir flytta frå vg2 til vg1. Det totale timetalet til

yrkesfagleg fordjuping blir ikkje endra.

Vi foreslår at ei endring trer i kraft 1. august 2026.

 
Nullalternativet – behalde gjeldande struktur med engelsk i vg1 og norsk i vg2
Elevane skal ha 140 timar engelsk i vg1 og 112 timar norsk i vg2.

Elevar som har opplæring i samisk, kvensk eller finsk i tillegg til norsk, skal ha 140 timar engelsk og 45 timar samisk,

kvensk eller finsk i vg1 og 45 timar samisk, kvensk eller finsk i vg2.

Elevar som har opplæring i norsk og teiknspråk skal ha 140 timar engelsk og 56 timar teiknspråk i vg1 og 56 timar

teiknspråk i vg2.

Alternativ 1 – gjeninnføre strukturen frå før 2020 med norsk og engelsk både i vg1 og vg2
Elevane på yrkesfaglege utdanningsprogram skal ha 56 timar norsk og 84 timar engelsk i vg1 og 56 timar norsk og

56 timar engelsk i vg2. Både norsk og engelsk avsluttast på vg2.

Elevar som har opplæring i samisk, kvensk eller finsk i tillegg til norsk, skal ha 45 timar norsk og 84 timar engelsk i

vg1 og 45 timar norsk og 56 timar engelsk i vg2. Både norsk og engelsk avsluttast på vg2.

Elevar som har opplæring i norsk og teiknspråk skal ha 56 timar norsk og 84 timar engelsk i vg1 og 56 timar norsk og

56 timar engelsk i vg2. Både norsk og engelsk avsluttast på vg2.

For å ivareta elevar som byter skole eller klasse frå vg1 til vg2, meiner vi dette alternativet bør føre til ei endring i

læreplanane i norsk og engelsk, slik at det blir tydeleg kva elevane skal arbeide med på dei ulike trinna.

Alternativ 2 – norsk i vg1, engelsk i vg2 og nokre timar til YFF flyttast frå vg2 til vg1
Elevane på yrkesfaglege utdanningsprogram skal ha 112 timar norsk i vg1 og 140 timar engelsk i vg2. For å motverke

at det totale timetalet i vg1 og vg2 blir endra, flyt vi 28 timar til yrkesfagleg fordjuping frå vg2 til vg1, slik at elevane

totalt får 196 timar YFF i vg1 og 225 timar YFF i vg2.

Elevar som har opplæring i samisk, kvensk eller finsk i tillegg til norsk, skal ha 90 timar norsk og 45 timar samisk,

kvensk eller finsk i vg1. I vg2 skal dei ha 45 timar samisk, kvensk eller finsk. Desse elevane har litt fleire timar i vg1 og

litt færre timar i vg2 enn andre elevar. Totalt over to år har dei 12 timar meire enn andre elevar. For å gjere totalt

årstimetal i vg1 likt for alle elevar og for å finne ei god fordeling av timar til yrkesfagleg fordjuping, flyt vi 34 timar til

yrkesfagleg fordjuping frå vg2 til vg1, slik at elevane totalt får 174 timar YFF i vg1 og 191 timar YFF i vg2. Det totale

timetalet i vg1 blir då 982 timar, medan det i vg2 blir 993, som er 12 fleire timar enn andre elevar har i vg2. Det totalet

timetalet over to år for elevar med samisk blir ikkje endra.

Elevar som har opplæring i norsk og teiknspråk skal ha 56 timar teiknspråk og 112 timar norsk i vg1, og 56 timar

teiknspråk i vg2. For å motverke at det totale timetalet i vg1 og vg2 blir endra, flyt vi 28 timar til yrkesfagleg fordjuping

frå vg2 til vg1, slik at elevane totalt får 140 timar YFF i vg1 og 169 timar YFF i vg2.

Alle elevar vil med dette alternativet få litt fleire timar til yrkesfagleg fordjuping i vg1 og litt færre i vg2 enn dei har i

dag, men det totale timetalet til yrkesfagleg fordjuping blir ikkje endra.

5. Økonomiske og administrative konsekvensar

For skoleåret 2026-2027 vil alternativ 1 og alternativ 2 føre til eit anna behov for lærarar i norsk og engelsk enn i dag.

Alternativ 1 – gjeninnføre strukturen frå før 2020, vil i skoleåret 2026-2027 føre til at nye elevar i vg1 skal ha timar i

både norsk og engelsk og elevar i vg2 skal ha timar i norsk. Det vil derfor bli eit noko større behov for lærarar i norsk

og litt mindre behov for lærarar i engelsk dette skoleåret.

Alternativ 2 – norsk i vg1, engelsk i vg2 og nokre timar til YFF flyttast frå vg2 til vg1, vil i skoleåret 2026-2027 føre til

at både elevar i vg1 og vg2 skal ha norsk, men ingen skal ha engelsk. Det vil derfor bli eit markant større behov for

lærarar i norsk og ikkje behov for lærarar i engelsk dette skoleåret. Ei eventuell flytting av timar til yrkesfagleg

fordjuping frå vg2 til vg1, vil føre til eit litt større behov for lærarar i yrkesfaga i skoleåret 2026-2027.

Nullalternativet – behalde gjeldande struktur med engelsk i vg1 og norsk i vg2, vil ikkje føre med seg endra behov for

norsk- og engelsklærarar.

Frå og med skoleåret 2027-2028 vil behovet for lærarar i norsk og engelsk vere som i dag.

For å lykkast med ei eventuell endring av strukturen i norsk og engelsk på yrkesfaglege utdanningsprogram frå 1.

august 2026, må vedtaket kome så tidleg som mogleg i 2026. Dersom vedtaket kjem seint, vil ikkje skolane få

tilstrekkeleg tid til å planleggje og førebu skoleåret 2026-2027.

6. Høyringsspørsmål

Kva for struktur bør fellesfaga norsk og engelsk på yrkesfaglege utdanningsprogram ha for å leggje til rette for

læring og utvikling for alle elevgrupper, men særleg for elevar som presterer svakt eller treng meir støtte? Dersom

du har andre forslag til struktur for norsk og engelsk på yrkesfaglege utdanningsprogram som kan ivareta alle

elevar på ein betre måte enn i dag, kan du skrive det i kommentarfeltet.

Vel eitt alternativ

Kommentar

Ein struktur med norsk i vg1 og engelsk i vg2 gir betre føresetnader for tidleg kartlegging og oppfølging av elevars

språklege ferdigheiter, særleg for elevar som presterer svakt eller har behov for meir støtte. Norsk tidleg i

opplæringsløpet styrkjer grunnlaget for læring i programfaga. Engelsk i vg2 gir betre høve til yrkesretting og til å

knyte faget til elevane si faglege modning.

I alternativ 1 får elevane norsk og engelsk i både vg1 og vg2. Kva fordelar eller ulemper ser du ved å spreie det

samla timetalet i norsk over to år?

Kommentar

Å spreie norsk over to år kan gi betre tid til fagleg modning og gradvis utvikling av språklege ferdigheiter.

Samstundes stiller ei slik løysing store krav til tydeleg progresjon mellom vg1 og vg2. Utan klare føringar kan det

oppstå ulik praksis for vurdering og dokumentasjon, og det kan vere krevjande å sikre eit heilskapleg grunnlag for

standpunktkarakter, særleg for elevar som byter skole eller klasse mellom trinna.

For mange yrkesfagelevar inneber overgangen frå vg1 til vg2 byte av skule. Ei strukturendring der sentrale fellesfag

eller yrkesfagleg fordjuping er konsentrerte til eitt bestemt trinn, kan få konsekvensar for kontinuitet i opplæringa når

elevane samtidig må tilpasse seg ny skule, nye lærarar og nye opplæringsarenaer.

Skulebyte kan påverke både læringsprogresjon og vurderingsgrunnlag, særleg dersom mykje av opplæringa i eit fag

eller mykje av vurderingsarbeidet er lagt til eitt år. Dette stiller krav til god overføring av dokumentasjon, felles

forståing av progresjon og samordning av vurderingspraksis mellom skular for å sikre eit heilskapleg opplæringsløp

for elevane.

Nullalternativet - behalde gjeldande struktur med engelsk i vg1 og norsk i vg2

Alternativ 1 - gjeninnføre strukturen frå før 2020 med norsk og engelsk i både vg1 og vg2

Alternativ 2 - norsk i vg1, engelsk i vg2 og nokre timar til YFF flyttast frå vg2 til vg1

I alternativ 1 får elevane norsk og engelsk i både vg1 og vg2. Kva fordelar eller ulemper ser du ved å spreie det

samla timetalet i engelsk over to år?

Kommentar

Engelsk over to år kan gi betre kontinuitet og tid til fagleg modning. Samstundes kan ei slik løysing føre til

fragmentering dersom timane blir spreidde og progresjonen ikkje er tydeleg definert. Det kan også bli meir krevjande

å organisere vurderingsarbeidet og sikre samanheng i dokumentasjonen av elevane si kompetanse.

For mange yrkesfagelevar inneber overgangen frå vg1 til vg2 byte av skule. Ei strukturendring der sentrale fellesfag

eller yrkesfagleg fordjuping er konsentrerte til eitt bestemt trinn, kan få konsekvensar for kontinuitet i opplæringa når

elevane samtidig må tilpasse seg ny skule, nye lærarar og nye opplæringsarenaer.

Skulebyte kan påverke både læringsprogresjon og vurderingsgrunnlag, særleg dersom mykje av opplæringa i eit fag

eller mykje av vurderingsarbeidet er lagt til eitt år. Dette stiller krav til god overføring av dokumentasjon, felles

forståing av progresjon og samordning av vurderingspraksis mellom skular for å sikre eit heilskapleg opplæringsløp

for elevane.

I nullalternativet og i alternativ 2 blir det samla timetalet i faga samla på eitt opplæringsår. Kva fordelar og ulemper

ser du ved å ha fleire veketimar opplæring i norsk, men berre ha faget i eitt år?

Kommentar

Å samle norskfaget i eitt opplæringsår med fleire veketimar kan gi tettare oppfølging, betre kontinuitet i

undervisninga og høve til meir samanhengande arbeid med språklege ferdigheiter. Det kan styrkje progresjonen i

faget og gjere det enklare å planleggje vurderingsarbeidet innanfor eitt skoleår.

Samtidig inneber ei slik løysing at norskopplæringa blir konsentrert over kortare tid. For elevar som har behov for

langvarig språkutvikling og gradvis modning, kan dette vere krevjande. Ei eittårig plassering stiller derfor store krav til

strukturert undervisning, systematisk vurdering undervegs og tilstrekkeleg dokumentasjon for å sikre eit forsvarleg

grunnlag for standpunktkarakter.

I nullalternativet og i alternativ 2 blir det samla timetalet i faga samla på eitt opplæringsår. Kva fordelar og ulemper

ser du ved å ha fleire veketimar opplæring i engelsk, men berre ha faget i eitt år?

Kommentar

Å samle engelskfaget i eitt opplæringsår med fleire veketimar kan gi betre kontinuitet i undervisninga og gjere det

mogleg å arbeide meir samanhengande med språklege ferdigheiter. Fleire timar per veke kan styrkje progresjonen i

faget og gi læraren betre føresetnader for å følgje opp elevane tett.

Samtidig inneber ei slik løysing at opplæringa i engelsk blir konsentrert over kort tid. For elevar med svake språklege

føresetnader eller behov for gradvis språkutvikling kan dette vere krevjande. Ei eittårig plassering stiller derfor krav til

tydeleg struktur i undervisninga og til vurderingspraksis som sikrar tilstrekkeleg dokumentasjon av kompetanse før

standpunktkarakter blir sett.

I alternativ 2 får elevane litt fleire timar til yrkesfagleg fordjuping i vg1 og litt færre i vg2 enn dei har i dag, men det

samla timetalet til yrkesfagleg fordjuping blir ikkje endra. Vil ei slik flytting av timar til yrkesfagleg fordjuping

utløyse nokre negative verknadar for elevar?

Veit ikkje

Kommentar

Yrkesfagleg fordjuping har ein sentral funksjon i å knyte opplæringa til elevane sitt yrkesval, programfag og overgang

til læretid. Ei flytting av timar frå vg2 til vg1 kan gi elevane meir tid til yrkesfagleg utforsking tidleg i opplæringsløpet,

men kan samstundes få negative verknader i vg2.

Redusert omfang av yrkesfagleg fordjuping i vg2 kan svekkje samanhengen mellom opplæringa i skole og

samarbeidet med arbeidslivet på eit tidspunkt der elevane står nærmare søknad om læreplass. Dette kan òg påverke

moglegheita for fordjuping i relevante arbeidsoppgåver og for systematisk oppfølging i faget.

Endringa kan vidare få konsekvensar for vurdering og dokumentasjon av yrkesfagleg kompetanse. Mindre tid i vg2

kan gi eit smalare vurderingsgrunnlag og stiller krav til tydeleg avklaring av progresjon, ansvar og

dokumentasjonspraksis for å sikre eit forsvarleg grunnlag for standpunktkarakter.

For elevar som byter skule mellom vg1 og vg2, kan flyttinga av timar forsterke utfordringar knytte til kontinuitet i

opplæringa og overføring av dokumentasjon mellom skular.

Det er ei god løysing for elevar med opplæring i samisk, kvensk eller finsk at timane til yrkesfagleg fordjuping blir

fordelt slik at det totale timetalet på vg1 blir likt som for andre elevar.

Veit ikkje

Kommentar

For elevar med opplæring i samisk, kvensk eller finsk må fag- og timefordelinga vurderast i ein heilskapleg

samanheng. Desse elevane har ofte ei høgare samla språkleg belastning i vg1, og ei omlegging av både fellesfag og

yrkesfagleg fordjuping kan påverke progresjon, læringsutbytte og vurderingsgrunnlag. Det er behov for nærare

vurderingar av korleis ei slik fordeling verkar inn på opplæringa for desse elevgruppene før ein kan ta stilling til om

løysinga er formålstenleg.

Ein ny struktur i fellesfaga norsk og engelsk på yrkesfaglege utdanningsprogram kan innførast frå 1. august 2026.

Veit ikkje

Kommentar

Innføring av ny struktur frå 1. august 2026 føreset ikkje berre pedagogiske og organisatoriske tilpassingar ved

skolane, men også nødvendige endringar i forskrift, mellom anna knytt til yrkesfagleg fordjuping. Dersom

forskriftsendringar ikkje er avklarte og fastsette i god tid, kan dette skape uvisse for planlegging, vurdering og

organisering av opplæringa. Det er derfor viktig at både regelverksendringar og praktiske føresetnader er på plass før

ein eventuell innføring.

